
Pêşgotin

Helbest li nik helbestvan Azer Osî mîna mendalekî bi delalî xwedî dibe û mîna mendalekî helbestên wî tên hezkirin. Gotinên wî xweşikiyê didin dil û mejî. Xwendevanê xwe digire û bernade, girêdana xwendinê dibe mîna girêdana nivîsandinê û helbestvan dixwaze cîhanekê ava bike ku helbest desthilatdar be û polîs û zindanên wê evîn bin.
Hezkirina xwezayê bandora xwe li Azer dike ku bi gotin û hevokê re bibe yek û pêre neqşeyin pir xweşik li rûpelên kaxezan datîne.
Giyanekî dide hinera ziman û peyvê. Em dibên belkî helbest ji dêlva jiyanê ve ye.
Bi vê pirtûka “Bêyî te” Azer dixwaze alavin nû bi destê xwe xîne û cihê xwe bi xurtî di nava wêjeya Kurdî ya nûjen de bigre.
Nezîr Melle

Diyarî
yên ku helbest ji dilê min yê birîndar dane afirandin û diyarî baxê evîndarên yên ku hîna jî evîna wan bi dawî nebûye dikim.
Azer

Nav

Ku çavên me? 
bi hev ket. 

Yan jî 

me hev? 

di rê de! 

dît.
.........
Ne ezê!

lê tê 

bi xwe 

ji şerma xwe 

min û xwe

bi nav bike.

.......
Navê te 

Mêrkuj dima 

û 
navê min 

               Bêwar 

                         dibû.

                                 10. 1. 2003 

                                                   Beyrût

Guhdar
Li vir bim.

Li ku bim.

Bi kuv de, 

herim.

Tû.... 
li gel min 

jiyan dike!

û guh 
guhdarê te dibe.

...........
Ez jî 
bi tere 

rojên berê

yên poşmaniyê

mîna libên baranê

dihejmêrim.

............ 

Û  
bi tere 

pêrgî tiştên din, 

fêrî tiştên din, 

dibim.
.............

Dera ku ez 

lê heme 

tû lê ye.

..........
Warê te! 

berî yê min 

di dil de

parastiye.

...........
Ez.....
ne yekim

ne dido me

dû evînim.

.......
Evîna te 

her dem 

perstgeha min 

dimîne.

.........
Ku te xwe 

mîna danagirtekî 

li ber min

evîna min

girt,
ragirt.

...........

Wê demê!

Ji terre 

rewa dibe 

ku tû 
bi xwe 

navê evîndariyê 

li xwe bike 

û hilgire.

..........
Di perestgeha tede

ne li jêrim

ne li jorim.

........
Li cihekî me

ku ez 
bi xwe

nikarim tû navan 

lê bikim

ji bilî te

û navê te.

14. 1. 2003

Beyrût

Têwerdan

Li vir.

Yan li wir.

Yan li cihekî

Ku kêfa te

Jêre tê.

........

Ezê....

ji evîna çavên te,

zimanekî nû 

biafirînim.

...........

Ku têde…… 

tû perestgeha min bimîne

Û ez jî 

perestgeha te bimînim.

.................

Di evîna tede, 

bi xwere keriyekî 

dikim evîndar!.

...........

Tevde……. 
bi yek awirî, 
ji awirên çavên te,

di çavan de 
mexel tên

û

bi bayê tere 
têwerdana xwe dikin.

................

Di evîna tede?

ji evîna çavên min.......

gelek pêsîr 

ter dibin!

pir çavkanî 

kef didin!

...............

ku em hatin

gihan hev

bera, bê tirs 

destên me

di ser hevre, 

herin, 

bên

bêyî ku em 

ji destnimêjê bikevin!!!!.

..........

Wê demê

ne deng

û awazê me

ne rabûn

û xewa me 

wê ne wekî..... 

ya kesên din 

be.

9- 2- 2003

Beyrût

Nizanim
Kê te anî?

ji ku ve

tû hat?

diyarîke ji kê?

nizanim!!!!

..................

kê te bir?

û
te pîva?

li te nerî 

û 

bi tere xwar?

ji gulava te vexwar?

nizanim!!!

................

kê te........ 

ji dest xwe berda! 

û çawa bêyî te 

dijî? 

nizanim!!!

..................

Kiye yê zindî dibû 

û ji te

di rewangeha tede

şevek bi destan diket

nizanim!!!

.................

kê ew rêdan 

dida te 

û têde... 

ez pepûk dimam?

nizanim!!!

...............

çima te min 

wisa hişt? 

û 

te evîna min

westand? 

nizanim!!!

.................

çima bê hêvî dibûm?

û min 

hêviya te 

dixwen?

Nizanim!!!

..............

Dizanim!!! 

yê herdû lêv

şilkirin

û 

ji te 

çavkaniyên wî 

teqyan?

Bi tenha..... 

li jînê 

bi bext dibû

û 

bi xwe xwedê ! 

di wê xemlê de

jêre xwedan xweş

dima

nizanim!!!

16. 2. 2003 

Beyrût

Bizan

Berî bêm 

Ji jîna 

bê jîn.

Ji pişteke 

bê piştevan.

Ji mêrga miyî

bê avrêj.

Nema li paş xwe 

min nerî.

Û 

di min de,

tev hêvî dizan.

……………

Bi wan hêviyan

dil û can

talan dibûn,

û 

daw li dadvan 

di buhêrkên şeva şêrîn 

sar dibû.

..............

ji pêjna te

di xewê de

xewnên bi te,

dimeyan.

Û wek…… 

berberojan 

ji rojê re

Yar diman.

.............

xew dihat

û tû nehat?

xewn dihat 

û tû nehat?

dil diçû

û tû nehat?

çav qerimîn?

lêv tevizîn?

tû nehat.!!

.............

ji min bêhtir 

bi tere yar

xewn û xew

dilsoz diman.

.............

Yek, 

bê ya din 

nedima

û 

her yekê! 

min radikir ser piya.

................

min jî

ji vir

şîna wir

dev ji demê, 

berdida

û di riwê tede

li demeke nû 

mîna dem buharên te, 

digeryam.

..............

wê çaxê

incex

bi te

ez dibim 

dilnasê xwe.

..............

Incex

bi te

bi mistek ax

ji ser berdana 

min û te

demên borî 

ji bîr dikim.

..............

Têde! 

tê bi destên xwe

kirasê berê 

yê rizî

ji min bike

û yekî nû 

li gorî xwe,

çêja xwe

li min bike.

................

Bizan yar 

ji her tiştê te 

hezdikim

ji navê te

serhiş diçim

û bêhemdî xwe 

di vê tarê de, 

libadibim 

û dihejim,

û canê ciwan

ji wê evînê

li ber destên te,

radixim.

...........

Bizan yar!

li wir

ew evîn 

bindest dibû

û vîna wê 

bisînor dima!!

...............

tevî wê

min bi te

ji bona te

û ji evîna çavên te

kulên demê hildigirt.!!!

5. 3. 2003

Beyrût

Ferman

Ku gotin,
û ferman dan!?.

Li pêş min..... 

gul weşandin.

Ji ezman 

perî hatin.

.............

Cawê jê....

ji rengê te

Û yê hingor 

li min kirin.

..........

Di guh de 

wan lîlandin.

.........

Ez kirime 

xwedanê xwe.

...........  

Dergah hemû vekirin

Û bi lez xwestin 

min bibin.

Li wê buhiştê  

bi cîh bikin. 

..............

Ez jî

bêyî te

sund dixum.

soz didim

tû car û car 

derbasî wê dojehê 

nebibim!!!

24. 3. 2003

Beyrût
Ez bûm ez

Ez bûm ez!?

bê ku bêjim

te bi nav bikim
ji ku ve hatim!?
bi xwe, 
tê bê.

..............

Wek divêm! 
wê 

bi ser minde,
û ji bo te
hûrik- hûrik
baran bê.

Û  

tû.... 

ji min re,
nabê na.
................
Ez bûm ez
wek divêm 
û dil divên
wê! 
Ji nêv tariyê!

bi wê şûfê
bi wê bejnê, 
evîn bê.
..............
Ez bûm ez
wek divêm
wê! 
ji dozê re
ji ezman re
siwar bê.

............   

Tû jî yar.... 

wek tû heye

te divêm.

.............

Ji bo heyînê?

serê min 

li ser sînga xwe

li ser milê xwe 

tim bihêl.

............

Ji te bawerim

Tê?

ji min re 
bi banga min re
bi kenê ciwan 
her dem bê.

...........

Em, 
rû bi rû man?
bawer bike
wê bi mere
û 

ji min û tere
mizgîn bên.
..................
Ez bûm ez
tê ji cih xwe! 
wek sitêrê 
ji êşa min re 
bê lêpirsîn
were xwar.
............
Ez bûm ez
tê ji dil ve
di şevên zîz de
li pêş xwedê!
Çavkaniyên, 
xwey perîşan..... 
yên bêxwedî 
vêbixe
û tê, 
min bi xwere 
di nav mûranê 
li ber…… 
wan peyvan 
wan ahînan
li babike.

.......

Dîsa tê
bi min

û her tiştên min 
qayîl bibe.
...............
Ez bûm ez 
bêguman
tû ji min 
dûr nakeve.

...........

Ez û te
mê yek êşê 
bi yek nerînê 
li hev parvekin
û mîna goşt û neynûkê 
bi heve girêdayîbin.

.............

Ji te venaqetim
ta ku ez 
li ber.... 
wan lêvan 
wan hinarkan 
hemû ferhengên teyî nexwendî
Ku kes, 
ji pêvî min 
nikare wan bixwîne
zê bixwînim.
..............
Tiştê bêjim
dizanim
ji pêvî min 
kes nikare
pesnê te
û wan awirên te
bide!.

.........

Dîsa wê kes
mîna min nikaribe
Ji ser te 
bifirîne Pinpinîkên evîndarên  
mîna me,

bi ser kovanya min û te.
...........

Dîsa wê kes
mîna min,

nikaribe, ji tere bêje
can ji dil!.

...........

Dîsa wê kes 
mîna min, nikaribe 
te hembêz ke
li vê jînê 
û jîna din!?.

.............
Lê çi bêjim
hîna jî
wek ez divêm
û tû divê
ez nebûme ez.
4. 4. 2003
Beyrût

Biyanî bûn

li vir 

nema tiştekî dixwazim 

û nema dikarim,

mîna biyaniyekî 

bijîm.

........

Li vir 

wê kî? 

li min 

ji pêvî te

û 

ji kêfa tere

di her danî de

wan fêrmiskan 

bixwîne.

............

Ji wan fêrmiskan 

tê bi tenha!  

ji tilyên dest xwe

çend ferhengên wî xwedayî

bi afirîne. 

Û  

ji bo fêrbûnê....... 

li ser her xakê

li ber her destî 

raxîne.

...........

Li vir

ji pêvî te 

kes nikare 

min ji sawa 

bi te 

derîne

û kefê 

bi ser lêv 

û devê meşka min 

xîne.

.........

Li vir 

bêyî te

ez wê hêlîna suruştî

ya ku her kesî 

ji xwer dixwest

û gelekan ji mir dixwest.....

ne çêdikim

ne jî 

ez ava dikim.

...........

Ezê ji vir 

barkim

û

ber bi dereke din de, 

herim.

.........

Dibe ku 

li wir

li wê cîhanê

ez û te 

bêne cem hev.

..........

Tû ne lê be

dîsa wekî 

ku li vir 

biyanî bûm

ezê li wir jî

biyanî bimînim

û.......

12. 5. 2003

Beyrût.

Tenê mayîn

Ji xwe 

bi hêvî be.

Û 

ji min jî

wê hêviyê 
bike.

..........

Tû ne yeke.

Û   

Ez jî 

ji bo te

ne yekî dinim.

..........

Em didone!

ez  zemînim

tû ezmane.

Yan tû male

ez malxwê me.

............

yê ku 

yek ma

bê yar dima

û 

ji tenahiyê 

hestên taze 

têde nedman.

.........

her kes dizane 

kî jî yeke.!

Ji ber ku yeke

wê ew gunehên xwe 

nasneke.

...........

Û 

wê pir kesan 

bi wan gunhan  

winda bike. 

14. 5. 2003 - Beyrût.
Lihevhatin

Ji dû ahînan 

Erd û Ezman

ne mîna me

yar diman.
........

Tev tû hişke! 

Yan jî  zivre

ji min nizane.

Lê dilê min,

wê hişkiyê 

bê tû bişkê

wek lavlavkan

hêwî dike.!

..........

Min.....

ji şina te

bi sîmavê

çar tîpên xwe    

yên pêçayî bi çar tîpên te 

tim dişuşt 

û 

min ji tere 

ji nav ewrê xwe 

bi lêbarîna baranek hûr 

tev dişand.

........... 

Lê bê tû bêje

Yan bipirse

te ji xwe re 

bi ser hin kesan

diweşand.

.............  

tîpên me 

bi rêdan

li ser hev 

siwar dibûn.

........

ji wan tîpan! 

dara gerdûn 

ya keskeşîn 

kat dida.

........

wê darê

ji kenê me 

û ji lêhevhatina tîpên me

Erd û Ezman 

dighand hev.

........

Ji bejna darê 

( dara darîn ) 

Erd û Ezman

bi bext dibûn

û 

ji wê evînê

ji wan pêmayan 

car bi carna 

fêrdibûn.

17. 5. 2003 

Beyrût
Bang

Dibe ku 

her tişt..... 

neyê ziman.
Yan
her tişt

neyê nivîsandin.
...........

Lê! 

yek 

awir 

yan 

yek fêrmisk

her tiştî 

diyar dikin.

.........

Û 

li ser rûpelên 

te xwedayooooooo

bang dikin.

23. 5. 2003 Beyrût
Ji...
Tû dikare

ji xwe re

her kesî

bike yar

Lê!

Ez?

29 . 5. 2003

Beyrût

Rondik

Di vê êvarê de

van rondikan 

êşa bi te

li ser vê masê

radest dikir.

..............

Ew xemgîn bûn 

û 

bi xemgînî 

ji min qutdibûn.

Ji ber ku

ne bi ser 

riwê tede 

dibariyan.

1. 6. 2003 

Beyrûrt

Her dem
Dibe ku..... 
ji salê carekê

tû ne ji dest xwe, 
nexweş dikeve.?
..............
Lê ez 
ji dest te 
û 
ne ji yekbûna canê me 
her dem 
di janê de 
dijîm.
Beyrût
Bêguman
Ku te hişt
û ez gîham.
......

Bêguman
em bi hevre
difiryan.
.........
Wê demê
bawer bikin
min di jînê de,
tiştekî dî 
nediva.
7. 6. 2003 
Beyrût
Peşk
Peşka....
jê êşyam.

………

Di min de 
hîna jî
dizê.
.........
Bi kuv de 
herim.
Li ku dimînim 
ew jî tê.
..........
Dibe navbir
û nahêle
ku tû jî 
bê.
............
Dîsa jê!

ta niha
ne zayîna 
min jî tê!!

11. 6. 2003 Beyrût
Bera

Bera bi westiyama
lê ne ev..... 
westayîn ba!
û

bi min re 

tû kesî din

ew westayîn

parvenekira.

…………

Bera  tenê carina 
û di bîstikan de,
bayekî nerm 
yê mîna bayê evîna te
di ber guh 
û serê min re 
biçiwa.

............

wekî ku min 

ji te hezdikir

ji xwedê hezkira

niha minê 

li gel wî 

jiyan bikira.    13. 6. 2003 Beyrût
Erê Yar
Dibe ku....

ji evîna yar

û li pey hev

pir guman, 

te dûr bibin.

………

Dibe, tû bêje:

Çima ne ji mêj!

lê, bi vê hatinê 

û di vê dema bêbext de?
ez di bala wî de, 
têm.
............
Lê! 
te ji xwe nepirsî?
çima min ew....
zû berda
û min li pêş wî
rê negirt.
…......

Mîna bê!
ji dest min
yar radestî kê dibû. 
Û 

ji min 
ew êş
pêre ma.
............
Te ne digot:
wê kî 

wekî wî,

di xewnê de,
di xewê de,
di dozê de,
ji min re,

tim bîrdoz bimîn.
............
Te ne digot:
wê çawa!
li wir
bêyî min,
evîna min,

helbesta dil......
ji kîjan çavî re,

ji çi lêvê re,

birêse.

Bi têlên dilê kê!

wê li tembûrê bide.

Pê, 
Jı goran

tev miriyên 
bê mirin, 
şipya bike.
.........
Dîsa......
bêyî min
wê çawa?
ew jiyan 
bike!
Wê kî! 
lê guhdar bike.

Wê çi sîng! 

wî hembêz bike.

Wê çi çav! 

çavên wî xilmaş bike.

Wê bayê kê! 

Li wê eniya geş bide.

............ 

Lê! te nedizanî...( Yar )!!

Ji pêvî te,

bi xweşî

û nexweşiya te

wê tu ezman,

min bersîng neke.

Wê tu hêlîn,

min radestî, 

xwe neke.

Wê tu yar,

min ji xwe re,

neke yar. 

............

Erê Yar

li vir,

canê te,  

ne li gel mine

lê giyanê te!

mîna awazên sitrana (Eyşana Elî ) 

û ( semfoniya Mozart)

di min de digere 

û 
cihê te, 

hêlîna te 

di nîvê dil de, 

bi wan awazan 

çêdibe.       

...........

Ji tere 

çi dibêjim

kêm tê dîtin 

kêm dibînim. 

Ji destên te!

kuştina xwe,

pesend dikim, 
ku pê.... 
ez jî
ji salan carekê 

di bala tede, 

bêm.

………. 

Her kêlîkê, 

bi rengekî, 

lê ne mîna rengê te! 

te nîgar dikim. 

Destekî li bejna te, 

radipêçim... 

û... yê din, 

di ser porê tere dibim.

Ji kezyên te, 

pêrista xwe û te... 

di avahiyên Welat de, 
çêdikim.

...........

tû, ji çi hez dike 

jê hez dikim 

li ku?

tû... dibê wer 

berî te 

têm.

..........

Di vê payîzê de, 

navê xwe û te... 

li qiraxên heyva qeşeng 

li qontara çayê Cûdî 

dikolim.

Û min, 
wekî te dixwest…. 
li deşt û çiyan 

ted gerand.  
............

Bi tere...

di min de 

yek li pê ya din 

helbestên nedîtî 

dizên.

û mîna çemê evîna me 

diherikîn. 

............

Bi tere...
evîna min, 
mezin dibe 
û her dem, 
dilê te... 

paytexta min 

dimîne.

..........      

Di evîna tede

şevên dirêj,

mirovên bê ol, 

zora min nedibirin, 

û  pişta min neditewandin

ku ji ber

serê min

pêjna te, 

bayê evîna te 

bibin.
......... 
Dîsa….  dîwarên 
ku evîna min, 
ji evîna te, 
ava dikir.... 
tîrêjên roja germ, 
ew dîwar 
derbas nedikirin. 
Tim ji min re... 
siya wî, 
berqef dima.

............

Bawer neke Yar! 

ku.. tû jî 

yekî, 

wekî min 

mîna min... 

ji xwe re bibîne yar. 

Ku her çax 

li ber te, 

li nêv baxên te, 

li ser zozanên te, 

dilê te, 
dilşad bike.              
16. 9. 2002

Beyrût.
Temen
Dema ku 
pêjna min
bêyî min 
li diyarê te,

li dergahê te 
dide 
û...
ji bêbextiyê, 
xwe dispêre 
bextê te.
………

Bi te vedide. 
ji evîna yar 

bi ser tede

mîna mija zivistanê, 
tê.
………
Te! 

dibîne xwediyê xwe, 
û li bin konê 
Yar bi xwe.
………

Pê, tû….  
wekî hespekî çê 

evîndarekî bêhempa 
dibe.
......

Tû..... 
der bi der,
li hilgirê wê evînê 
digere.
……..

Jê nepirs? 
temenê wê 
lê têde bibîn 
soza wê!......
ji çavên, 
xwedan xweşê wê.
……….

Li vir bim. 
Ji min bipirs?

Ku nebim, 
ji şevên zîz 
ku têde, 
şev bi xwe 
bêyî peyalên mey.... 
ji evîna evîndaran
serxweş dikeve.
……..
Ku nebû
Ji giyanê xwe
ku têde za 
giyanê min. 
18. 9. 2002

Beyrût.
Ez û tu û payîz

Dîsa birîn! 
di canê min de,
li vê demsalê, 
li ser vê xakê, 
û li peravên, te deryayê!! 
derdibûn.
……….

Ji te jî....( can ) 
gulla demê, 
bê vexwendin, 
di sînga min de, 
tûnd dihat.
………

Ji nû.....
vê payîzê, 
kirasê xwe, 
yê mîna rengê, 
riwê te, 
barîna libên barana ewrên xwe, 
li min dike.
……..

Bi tenha dixwaze
min di xewna xwe de, 
bêyî xewnê demsalên din! 
di şewata bêdengiyê de, 
min dûrî te! 
bêdeng bike.
…………..

Min jî......
Ji boyî te
soza xwe
ne tenê jê!
lê, ji hemû payîzan 
hezdikir, 
jêre wekî Yar
her dixwest?
di dawa wêde, 
radizam.
...........
Di wê dawê de!
dil û çav
enî û lêv,
ji jor....
li bendî.... dana te 
diman.
..............
Niha dizanim?
min ji mêj
û berî zayîna te,
min te, 
têde nasdikir!
bi wê nasînê, 

bêyî reza yar 

te ji xwere 

dil dibir.
...........
Bayê wê,
bi bayê te!
li min dihat,
û li ser beyaran 
keske giha, 
şîn dibû.
.........
Ji şevên tarî  
ew giha.... 
mîna çavyê ewrên te 
maçê li ser destên te,  
vêdiket.
.............
Vê payîzê?
bi te! 
min dikir..... 
deyndarê xwe.
.............

Min dikuşt,
te jî... nîv kuştî 
dihişt.

...........

Ji tere, 
diyariyên ku min, 
bi ked û xwêdana xwe 
û di tûrê xwede, 
kom dikir…..
bêyî min, 
bi navê xwe
bi bayê dil re,
di dawiya şeva 
ku ji min re? 
bêyî te! 
ew jî.... 
wek dojeh dima,

tev dibir 
û rêdikir.
.............
Vê payîzê?
dixwest.....min û te,
wekî xwe,
di xeman de, 
pîr bike.
..........

Dîsa..... 
ji min,

te distend.

...........
Te
ji min, 
zivêr dihişt.

............

Ta bi heyvanê, 
ji te mayî! 
li tenişta min....
di kêlîkên westayîna min de,
didizî, 
pê..... Ezmanê xweyî nediyar, 
ji wî heyvanî,  
ji vê demê 
û demên din re,
şîn dikir.
..............
Vê payîzê?
min ji guhên xwe 
davêt.
Lê, ew jî

mîna guharekî zîv 

tim li guhên min 

dida.

............

ji wê lêdanê! 

tim nalîna te 

dihat.

.............

Vê payîzê?

min hînî, xemên xwe dikir.

Min jî, jê?

nema dilsozî dixwest,

wê jî, 

carekê nedigot: 

xemên te,

ji hemû xemên min 

bêtire.

.............

Vê payîzê?

tevî ku 

min ji yekî.....dikir deh

ji dehan.......dikir sed

ji sedî...........dikir hezar,

lê her dem,
zora min dibir. 
Şûrê wê! 
di evîna min û tede 
ko dibû,
li newalan, 
mîna pelkan,  
jê diket.
..........
Vê payîzê?
wekî berê
Ji sozan! 
bê soz dima. 
Ji me xeyidî.... 
Pişt dida.
............ 
min û te  
ji govendên 
vî bajarî ( ........ )

vê buhiştê 
dûr dixist.

..............  
Dîsa...ji rêçên te, 
bi tenha..... 
yek rê, 
dihişt, 
ew jî.... 
şanî min  

nekir.

20. 10. 2002

Beyrût.
Berdan
Min..... 
bi xwe!
Ji dest te 
û  dilê te
dev ji xwe 
berdida.
............

Lê!  

wê berdanê, 

di evîna tede

xwe ji min 
dikirî.

.........

Û ! 

li diyarê min

ne ji caran carekê 
û 
neji rojan rojekê 

azan neda.
9. 11. 2002

Beyrût.
Wê
Wê çi  biba! 
ku te jî 
wekî min
nanê genim 
ji dest diya min 
bixwara.
........... 
te jî min 
mîna berê  
di êgir de, 
nehişta.
...............
Wê çi biba! 
ku min û te 
bê dudilî 
şerma heyî!
ji nêv dilê xwe 
ji ser konê xwe 
bavêta.
.............  
Dîsa....
bi hevre  
bê axaftin 
ji dêlva Yaran,
( Mem û Zîn ) 
( Romyo û Cûlêt ) 
( Leyla û Mecnûn ), 
li warên ava 
yên Eştara! 
di sermê de, 
dest û lêvan 
hev bigvaşta 
hev germbikra.
............... 
Wekî min 
hêvî dikir 
wisa tu 
diyar biba.
.......... 
wekî dilê min 
dixwest 
wisa te 
bersiv bida.
18. 11. 2002

Beyrût
Ahînên dilê evîndarekî
Ji xwe pêve! 
nizanim 
ezê çi 
diyarî te bikim?
..................
Her ku ez.... 
di bîra xwe de, 
têm,

ez şerê 
êşa xwe 
û jîna bêyî te 
dikim.
..........
Dema min te, 
nasdikir 
ji dest min 
jiyan diçû.
.........
Wek te, 
dixwest 
ez hebûm. 
Lê wek 
min dixwest 
tû nebû.
.............
kê jê 
vexwar 
têr dibû.
Lê her 
min vexwar 
tî dibûm.
………..
Tişt nema! 
her tişt 
weşya. 
Lê ji min ma
ew evîn
û tû jî 
ew hêvî 
dima.
9. 12. 2002 
Beyrût
Ji te hezdikim

Ji min nepirs?! 
ku te xwest 
ezê te 
bi destên xwe, 
ji kûrahiya dilê xwe
dahêjim deryaya evîna  xwe.
..............
Ezê...... ji tere 
çar findan vêxim 
û zengilekî…. 
li ber serê xwe û te 
deynim.
..............
Finda yekê 
ji bo 
awirê çavên te 
ya didiwa 
ji bo 
pêvedana lêvên te 
ya sisya 
ji bo 
hinarkên riwê te 
û têwerdana peyvên 

yar bi xwe, 
bi ser nivîna bextê te 
ya çaran 
ji bo 
ji ser hişçûna min û te
û sitrana te! 

ji bilbilê şeva me.

............
Ku em razan 

xewê me girt

wê ji xwe ve 

ew zengil 

bêyî me 
her çar findan vemrîne.
………..
Dizanim!!
ku xewna te
wekî ya min 
bê pîvan, 
bê paxav, 
li evîneke mîna evîna min 
digere.
………….
Ku te bihîst? 
yan tû hat? 
dizanim tê bi xwe, 
xwe di dadgeha evîna min de 
dadgeh bike.
……….
Her ku ez 
xwe di ava tede dişom
ne tenê ez
pê berz dibim
lê tu jî bi xwe 
pê berz dibe.
………..
Ez evîneke 
guneh, 
bê ziyan bûm
bi ser de jî
evîna te
bêyî te 
xwe li min 
û evîna min 
rapêça.
………
çiqas ku ez
xwe ji te vedigrim
dûrî te dikevim
ta ku.... 
bi tenha 
hinekî ez
di westayîna evîna te de 
vehesim, 
li xwe
guhdar bikim.

Lê evîna min 
bi ser tede 
dîn û har dibe 
û bi alî teve! 
bê hempa bazdide.
………
Ava ku îroj 
tû pê xwe dişo
niha tû têde avjeniyê dike
min berî te,
ji boyî te 
têde avjenî dikir
îroj… ez wê avê 
li ser herdû lêvên te 
dibînim.
................
Ji te dixwazim 
tû nade min!!
Ji te dikirim
Tû nafroşe min!!
……….
Li cem te
dîsa  dibim wekî xwe 
û ez diçim cîhana te 
têde min bêriya te dikir.

Navê min! 

û yên hemû demsalên min 

dibûn bêrîkirin!!!!!

...............

li cem te 

rengê te! 

di nava destên min de 

winda dibe 

ez jî mîna dan 

li ber bayê evîna te 

dihatime hêrandin.

................

Êdî.... 

wê çawa ji te 

hezneke dilê min 

xwe nû neke 

evîna min.
..........
Ez ji te 
hez dikim 
û hîna jî… 
hezkirina min 
ji boyî te
bi dawî nebûye 
û ne dibe!!!!
22. 12. 2002  Beyrût
Di wê rojê de
          Ez vê helbestê diyarî birêz

          Îsam Nûman dikim  

Di wê rojê de!
ne tenê..... 
riwê roja min,

govenda dilê min, 

ji min
biyanî dibû.

............ 

Lê, ez jî bi xwe 

bêyî te 

di nêv sawê de 

Ji xwe biyanî dibûm.

Û 

her tişt… 

li ber çavên min

dol,

delav, 

dar,

derya....

biyanî dima.

...........

Di rêwingiya min de, 

bi tenha têbêrînên te

diman.

Wan jî 

canê min 

bi êzingên arê te 

disot.

...........
Tu jî Yar 

bi wê bejnê 

bi wê şûfê, 
li kolanên dilê min 

diçû, 

dihat

û

te ji xwe re ne digot:

ew ji min 

çi dixwaze?

...........

Çavên min 

bi te diket, 

têlên saza  min 

radiwestiyan 

destê min 

nedigha te

li ezmanê min 

bayê evîna te 

belav dibe yar.

............

Ez jî 
mîna çûkekî 

ku ji xelîlê xwe

qetyayî

qîr dike 

baskên xwe

bi wî bayî

hênik dike 

bê tirs 

pê difre.
..........

Di wê firê de jî 

arê evîna te 

di tenûra dilê min de 

ronî û vêketî dima.

.............

Di wê rojê de 
hemû roj 

di awirê çavên tede, 

dihatin veşartin. 

Hemû birînên demê, 

di evîn û vebûna birîna min de, 

dihatin vekirin.

............

Di wê rojê de 

min nedizanî Yar 

çawa werim pêşberî te 

û ji siwarê evîna xwe 

xatirê dawî 

bixwazim.

............

Di wî xatirî de! 

di wê kêlîka teng de! 

ku têde tengaviyê 

min hembêz dikir 

wê kenê wî riwî 

peyvên wî zehrî 
min têr nekin
jê..... 

ne bi roj 

ne bi şev 

tevî hemû gunehan!!

têr nedibûm.

Ta xwedê bi xwe! 

têde seyr dima.

............ 

Di wê rojê de 

ne devê min 

digeriya 

ne jî, çavên min 

bardibûn.

Di qirika min de

her tişt..... 

lal dima 

dîsa 
bi tenha, bêrî kirin 

para min dima.

.........

Lê tenê 

hêsirê çavên min 

yên ku dilop bi dilop 

ji xwîna dilê min 

bi ser şal û lêvên min 

û kulavê dîwanxaneya te de 

diherikîn,
dirijiyan

di wan de 

tabloya evîna te 

diyar dibû Yar.

.............

Her dilopekê 

Xweber.... 

tîpek ji şêrîniya navê te 

nîgar dikir. 

Yek jê 

dibû xewn 

ya din 

dibû hêvî 

ya din 

dibû hest

ya din

dibû zayîn.

her çar... 

di nav hev de

xweşiktirîn, ji hevîrê diya min 

dihatin sitrandin.
Ji ber ku….

ew hêsir, 

ji xwîn û xwêdana min 

ji evîna te bûn Yar.

Ew dilop dibûn

felsefeya

jîn,

jiyan

û hezkirineke 

bêdawî.

12. 2.2002 
şam
Tenê carekê

Tenê carekê Yar!
te xwe… 

di şûna min xista

min jî xwe, 

di şûna te xista

tu biba ez

ez jî bibama tû.

..........
Wê demê!
ezê ne wekî te

bêdilovaniya te

bê ken

bê liv,
bêdeng
nêz bibûma.

.............
Minê ji tere

Tevî zozanên xwe 

şevên xwe 

serbest bikirina.
Tevî pûş û êzingên xwe 

bi arê evîna te

bişewitanda.
Tevî dergah û pencereyên xwe

ji şandiyarên tere vekirna.

................

Tû car û car

min te 

bi wê evînê! 

bêbawer

gunehkar nedikir.

...........
Minê ne carekê! 
te maç 

hembêz kira.

...........

Minê ne tenê

peyalek mey, 

lê! bi hezaran peyal 

ji destên te 

bigirta

vexwara.

.............

Tû çilo nêz biba

min ji tere 

ne digot na.

...........

Dê!!!!!!? 

bi xwe,
bi lêvên xwe,
bi tiliyê destên xwe, 
kula wî.... 

û

canê wîyî di êşêd mayî

derman bike.

...........

Vê carê! 

wê ji tere, 

hatina min 

ne wekî carên berê be

dîsa wê pêşwaziya te

Ji min re

ne wekî

demên berê be.

27. 2. 2002
Heleb
Bext
Ku min zanîba 
bê bext 
di ku deye, 
li ku ye warê wî 
ji ku vê tê bayê wî.
Bawer bikin! 
ezê lê!! 
ta ku dibinê deryayeke 
bêbinî deba jî 
bigeryama.
2001 – Beyrût
Şîn û şahî
Evîna te....
mîna leylaneke, 
bi saw.
Ji çav ve
dûr.
Ji dil ve
nêz.
Li warekî... 
bê war dibe.
Ji tirsê,
ew jî...
banî min dike.
...............
Bêhiş diçim
li wir xweber

wekî 
dînbûna pêlên xwe,

û

lêvedana awirê çavên xwe, 

min dajo.
............
Li paş xwe,
xewn kujên, 

xewnên min û te, 

li ber bayê reş 

bidarvedike, 

wan...

li bin, tavên demsaleke nedîtî, 

dihêle!

..........

Bi min û te, 

pir dêşe.

Ji qederê, 

bi bal dibe, 

jê gazincan nake. 

Ji qevdeke nêrgiz, 

bêhn dike, 

di tenahiyê de 

xwe lêdipêçe.... 

ta ku!

ji ser...

xewna te 

bar neke.

………..  

Li hêviya, xewnên  ( Xanî ) 

helbestên ( Lorka û Cezîrî ) 

dimîne. 

Dilê min û te  

bi kulmeke ba

bi bayê dilê wan re, 

li kolanên keskesorê 

digerîne.

............

Gunehên me, 

bi keştiya keştîbanekî biyanî 

bi şopa berbiwên kezîzereke dilnaz 

bi rêdike û dişîne.

..............

Li her parzemînekê, 

hevalbendên mîna me, 

bi libên baranê re, 
diafirîne, 
jêre...
Ezmanê heşîn 
pencereya xwe, 

di dawiya şevê de 
vedike, 
li wir....

bi hêviya hatina me,

sitrana min û te, 
tomar dike.
.............
Evîna te 
min kedî dike, 
wekî... 
ku min 
te kedî dikir.
...........

Min pir 

diwestîne 

û têde westayîn, 
bi dawî nabe.

............
Di xewê de jî, 

mîna kerwanekî tî! 

li pê wê! 

fermanên wê! 
koç dikim. 
her dem 
li warê, 
dilê bê war, 
digerim.
............

Ez jî... 

ji bilî te,

helbesta te,

jan û evîna te...
tiştekî, 

li pê xwe nahêlim.

...........

Dîsa... 

ku newestim
li pê te,
evîna çavên te
digerim.

........... 

Serê xwe.....

dispêrim ser cihên bîranînên te 

li bin tava heyvê.... 

li peyv û awazên te 

guhdar dikim.

...............

Tû... tenê be,

tenê têm, 
û di tenahiyê de, 
te nahêlim.
Ta!..... ku 

dan di dayîna tede, 
li geştê bigere.
............
Ji riwê roja tere 
têm.
Ji dilê bêderman re 

têm.
Ji dadgehên bêdadvan re 

têm.

............

Ji min...

çi diçe?

li ku?

kê dibir?

li çi cihî?

nizanim!?.

............

Dizanim....

evîna te, 

mîna are 

û di nêv ar de, 
te dibînim.
Xwe lêdigrim,
Pê dişewitim.
Bi wê şewatê.....jî

giyanê min, 
giyanê te 
germ dike.
..............
şîn diçe, 
şahî tên.
Evînek çû
yek din, 
hat
û...  ji nû
vê evînê 
li warê dawî
bê westan 
tov dida 
dîsa 
bi te, 
û dilên deyndarî dîtina çavên te, 
şîn dihat.
30. 9. 2002 

Beyrût.
Demê
Hêviya ku demê bi xwe 
ew ji min 

dûr dixist …..

bêyî min 

dikirî 

û
ji ber çavan

winda dikir.

...........
Lê min 

ew hêvî

di nava çavên tede (      )

dît.

Ji nû 
bi wê dîtinê
ji bê hêviyê
bi hêvî dibûm.
..............
Yên ku 

di evînê de naghên?
işqê nizanin? 

nikarin werin...... 

rav û nêçîra çavên te

bi alî çol û beyarên teve 

bên.

.............
Dûrî te!

hemû kulên demê 

li min kom dibin.
Hemû şûrên demê 

li ser gerdena min 

tûj dibin.
Hemû kurmên demê 

di çogên min de, 

dicivin 

têde pîr dibin.

..................
Demê!

Tu çi dike 

çi nake?
min li te 

bextê te 

û bextê xwe 

dinerî.

Ji tere…… 

her kêlîk 

serbest dibûn.
li pêşberî te 

her rêç 

dihatin vekirin.

Lê demê! 

te ji min re nedît 

ku Yar 

di kêlîkên sext de, 

were 

û mîna bilbilekî, 

di nava buhara dilê min de,  

bistirê 

bi zozanên min 

şabibe.

.............
Di vê jînê de! 

her kes …….di ber xwe de 

dide

ji xwe re pêşerojekê 

ava dike 

ji xwe pêve, 

kesekî dî nabîne 

û xweşbûna demê, 

di kesayetiya dema min de 

tarî dikin.

................
Lê, demê!
karê min,
hebûna min,
sitrana min....
wê timî ji boyî (       )

bilbilê dilê min 

û rewşa wî be.

...........
Dibe ku demên bêbext?

min ji te…. dûr bixin 

keştiya min, di deryaya tede 

noq bikin.

Û sitêrka berbanga min 

di berbanga tede vemrînin.

...............
Lê demê!?
bera tu baş zanibe

bê tu …

bi min

işqa min

nikare

di pêşbirkên wêde

cih nagre.

...........
Dê?! li hevalê dema xwe 

xwedî derkeve

ziwabûna xwe 

bi xunava sibehên wî 

hêwî û nerm bike.
Ji evîna min û yar 

demên xwe 

hênik bike

çavên xwe 

ji evîna çavên me 

tije bike

ta ku demê!
zilindarî

qirik talî

nebe para yarên te

û gunehên dema te.

16. 2. 2002
şam 
Lêv
Wê çi biba

Ku ew lêva

bê xwedî mayî…

bi lêvên dildarekî 

bê guneh, 

werne guvaştin, 

bêne malaştin.

* * *
Xwedê tenê dizane! 

wê di dilê wî de! 

çend kanî,

biteqin 

çend çem,

biherikin 

çend çûk,

bifirin.

* * *

Lêva
Ku di her sibehan de, 

ji lêvên asoyê payîzê,

xweşiktirîn û ciwantirîn, 

diyar dibe.
* * *
Lêva
Ku ji salan de, 
payîz û dildar 
bi xwere kirine yar 
û wana..... 
li hêviya 
şevên bêdeng, 
berbangên çeleng 
dihêle.
* * *
Lêva
Ku ji dildarên 
wê payîzê re 
dibe raz. 
Pê rist û bestan 
çêdikin.
Û li bin ezmanê wêyî, 
nîv liken..... 
silavên evîniya xwe 
birêdikin.
2001     Beyrut

Hogirê min
Hogirê min

ne buhar…

ne xweza…

ne bilbil……. 

ne perwane,

dikarin 

çêla evîna min bikin,

pesnê evîna min bidin.

Wênevan nikarin 

wê nîgar bikin.

Şanoger mafê wê bidin.

Tenê! 
hest û dilê min 

jêre....... dikarin

semfoniya şehnaziya bê sînor, 

birêsin.

Çelengiya wê 

bi berbangê re, 

tê dîtin 

di nava baxê sorgulan de 

tê pêjn 

û bêhna wê. 

Bi dengê çivîkan, 

belav dibe xemla wê.    1999 Amûda 
Hema
Hema 
bera 
wisa 
neba 
ew........ 
e
v
î
n
a 
min 
û 
te.
2000    Beyrût

Wisa 

Wisa nabe
Delal nabe 
û ji paş ve 
lêdan li dil nabe 
û ji te...... 
bi yek carî 
ew terzê tûj 
besend nabe.
...............
Dilo nabe 
dilêm nabe 
evîna te 
bêyî ya min 
li tu katan 
ew şîn nabe.
Şam. 
26. 7. 2002
Jîn
Li wir mebêj 
bi tenha dijîm.
Lê bipirs 
ji tayên porê xwe, 
ji bayê sibehan, 
ji tîrêjên rojê, 
ji xewnên xewê, 
ji pêjna Yarê 
bê dil mayî, 
ku dilê wî 
li gel dilê te 
bi war dibe 
û di tenahiyê de 
wî bi tenha 
nahêle.
Humis 
16.5. 2002
Bêyî te

Bêyî te! 
Nikarim..... bijîm dilo. 

Di çavên minde, 
rondik radiwestin. 
Di canê min de, 
birîn têne der.
Bê tîn dimîne...... derdor.

Xemgîn dibin awaz.
Tu kes venake pencera 

evîna min.
* * *
Diçine roj….
têne şev…
dizîvirin sal.
Bi min jiyan....... 
dibe…. 
dojeh,
zindan.
* * *
Bêyî te
Dil mizdane.
Lêv ziwane.
Tê kengî bê?
wê kî bîne mizgîniya te?

Dewere dilo… 
hêlîn sare
ser konê me… 
mij, d‏ûmane
tev baxê me… 
bê barane.
* * *
Bêyî te
Dibim dînekî li çolan.

Bê pîvan 
diçim ‏û 
têm.
Digerîne min 
evîna te.
Di şopînim…. 
rêça te.
Bi min xweş tê,
evîndarîya te.
Li d‏û reşeyê te 
di qîrim
ban dikim,
bi lezgînî lez dikim.
Hembêz dikim……… 

xelîlê xwe.

* * *
Wê çaxê!!

difûre keldûmana min

bi bîr tên têbêrînê min.

De nere dilo 

bes birîn bik 

cegera min

çavêm nere

dilêm nere....

nere..

nere.

2000 Amuda
Sîpan
Diyar, delal. Ber dil. Xwe dikim

Wê kî?

Ji çavên te,

hêviyêd mana min 

bidize û birevîne.

Berxê min
ji  wê eniya  genimî 
ji wan nerînan 

jiyan dibim, 

jînê didim.

* * *
Min bi tere...... 

jiyan kir

Ji te hezkir,

Tû û birayên xwe

Ruha, şiwêş

û dotmama te….. Sîwan.

* * *
Bi min zor dihat

dema..... ku gotineke 

tal,
ji te re dihat

û tu pê 

zivêr dibû.

* * *
Sîpan
te cihê xwe, 

di hêlîna dilê minî birîndar de

girt.

* * *

Kêf xweş 

dibûm,

difiriyam

û bi min sext dihat,

dema ku bi hêrs,

te banî min dikir 

û te digot: Apo.

* * *
Ez li xwe dizîvirîm 

û pê re.... xwîn di min de 

digeriya, 

dikeliya 

û min digot: 

gelo……..?

ez dikarim vî navî 

hilgirim

û xwestekên van kesên 

bê guneh

û hemû zarokên 

bendewar 

pêk bînim.   2000  Beyrut

Çima 

Ne timî.....

ezê bibêjim, 

sipas ji tere...... 

evîna min.

 * * *
Te go çi..... 

û min........ nego na.

Te min, bi hemû hêviyan vedixwend

û te dixwest 

min winda bike.

 * * *

Dibûm...... 

dûvik û peyrewê rêça te,

sergêj û dîl

bêçar û lewaz.

Te min kir 

bin baskê xwe 

û tû....... ji min re dibê! 

fermo bi ger......

derî bi derî,

kolan bi kolan,

bajar bi bajar,

sînor bi sînor.

 * * *
Te ziyan negihand 

tu kesî
ji bilî min,

bextê min.

 * * *
Tu bû tîn 

û te germahî..... 

dida, 
her dereke qefilî

her konekî vekirî

her panavke cemidî.

 * * *
Ji şevên tarî re,

dibû ronahî.

Tu bû peyv, 

ji zimanê kesên lal re. 

Tu bû helbesteke nazik,

li ser lêvê 

ciwanan....

mendalan.

Tu bû qeyik 

û tu li evîndarên min 

digeriya….

der bi der

cî bi cî.

 * * *
Te min birîndar kir 

evîna min.

ji tiştina 

te ji mir.... negot na 

û te jê berê min

neda guhertin, 

zîvirand,

wisa!
timî nikarim

ji tere bibêjim

sipas.
 * * *
Te mirovekî xwedî

hest, 
giyan
di jîna ser berjêr de,

ji çogan xist,

bê qidûm hişt.

 * * *
Wê Pir û pir 

bida,
bê hempa

ta ku!
tu kevir

tu lat

tu deşt

tu çiya

ji ramûsanên wî,

bê par........ 
nemana

û ne diman.
2001 Beyrût

